
CIRI SYARIAT ISLAM
اَلْحَمْدُِللهِ الَّذِيْ شَرَعَ لِعِبَادِهِ عَمَلاً صَالِحًا فِيْ كُلِّ زَمَانٍ وَمَكَانْ. اَلَّذِيْ هَدَانَا بِهِدَايَةِ الْقُرْآنْ. أَشْهَدُ أَنْ لاَ إِلَهَ إِلاَّ اللهُ وَحْدَهُ لاَ شَرِيكَ لَهُ، وَأَشْهَدُ أَنَّ مُحَمَّدًا عَبْدُهُ وَرَسُولُهُ رَحْمَةً لِلأَنَامْ. اَللَّهُمَّ فَصَلِّ وَسَلِّمْ وَبَارِكْ عَلَى مُحَمَّدٍ وَعَلَى آلِهِ وَأَصْحاَبِهِ وَتَابِعِ التَّابِعِينَ إِلَى آخِرِ الزَّمَانْ. 

أَمَّا بَعْدُ، فَيَا عِبَادَ اللهِ اِتَّقُوا اللهَ حَقَّ تُقَاتِهِ وَلاَ تَمُوْتُنَّ إِلاَّ وَأَنْتُمْ مُسْلِمُونَ. 
Hadirin sidang Jumaat yang dihormati sekalian,

Dalam kesempatan, kita dapat terus menikmati nikmat Allah, dengan diperpanjangkan umur kita, dan diberikan-Nya pula, kita kesihatan tubuh badan, dan lain-lain nikmatNya, sehingga kita dapat, bersama-sama lagi pada salat Jumaat ini, marilah kita memanfaatkan nikmat-nikmat ini, dengan memperkatakan ciri-ciri keistimewaan yang ada pada agama Islam. Mudah-mudahan di akhir khutbah ini, kita dapat mempertingkatkan lagi kesedaran, dan pengetahuan kita, tentang agama kita dan dapat pula kita mengamalkannya dengan lebih yakin.

Sidang Jumaat yang dirahmati Allah,

Islam adalah agama Allah yang diturunkan bukan sahaja sebagai rahmat bagi manusia untuk kehidupan akhirat mereka,  malahan juga bagi maslahat dan keselesaan serta kesejahteraan hidup mereka di dunia ini. Oleh itu, ajaran Islam bukan sahaja mengatur hubungan antara Allah dan manusia seperti dalam perkara-perkara yang berkaitan dengan ibadat semata-mata, bahkan  Islam juga mengatur perjalanan kehidupan mereka di dunia di antara sesama mereka.

Oleh itu, Allah menjadikan syariat-Nya, Syariah Islamiah, sebagai peraturan atau undang-undang yang menyeluruh, yang dapat menjaga keperluan dan maslahat manusia pada semua aspek kehidupannya, iaitu agama, jiwa, diri,  akal, harta dan juga maruah manusia itu sendiri. Sebagai contoh, para rasul diutus oleh Allah kepada manusia bagi membimbing manusia ke jalan yang lurus bagi memastikan ciri agama mereka terpelihara dari kesesatan. Di samping itu dalam syariat Islam terdapat hukum-hukum seperti  “Kisas” atau undang-undang jenayah, pengharaman meminum arak, pengharaman perjudian, hukum pembahagian pusaka dan pernikahan bagi memelihara jiwa, diri, harta, keturunan dan maruah diri manusia itu . 

Memandangkan kesempurnaan syariat ini, tentulah ianya berbeza dengan lain-lain peraturan atau undang-undang yang ada, yang direka oleh manusia. Perbezaan ini adalah kerana Syariat Islamiyah ini adalah ciptaan Allah sendiri, bukan rekaan manusia. Allah yang menjadikan bukan sahaja manusia itu sendiri malahan semua makhluk yang wujud di alam ini. Jadi tentunya Syariah Islamiah ini sempurna sifatnya kerana yang menjadikannya adalah Allah yang Maha Berkuasa dan Maha Mengetahui. Allah mengetahui apa yang baik bagi manusia dan apa yang buruk, Allah mengetahui apa yang memanfaatkan manusia dan apa yang memudaratkannya.

Kesempurnaan ini telah diyakini oleh para sahabat Rasulullah saw. Dengan keimanan yang kukuh, para sahabat telah menerima, menghayati dan melaksanakan syariat Allah dengan penuh rela dan bersungguh-sungguh sebagaimana yang dituntut oleh keimanan dan keislaman mereka. Mereka benar-benar menghayati perintah Allah dalam surah an-Nisa, ayat 65 : 

فَلاَ وَرَبِّكَ لاَ يُؤْمِنُونَ حَتَّى يُحَكِّمُوكَ فِيمَا شَجَرَ بَيْنَهُمْ ثُمَّ لاَ يَجِدُوا فِي أَنفُسِهِمْ حَرَجًا مِمَّا قَضَيْتَ وَيُسَلِّمُوا تَسْلِيمًا.
Yang bermaksud : “Maka demi Tuhanmu, mereka  (pada hakikatnya) tidak beriman hingga mereka menjadikan kamu hakim terhadap perkara yang mereka perselisihkan, kemudian mereka tidak merasa dalam hati mereka sesuatu keberatan terhadap keputusan yang kamu berikan, dan mereka menerimanya dengan sepenuhnya”.

Sidang Jumaat rahimakumullah,

Dari itu, dalam menghayati syariat ini, seseorang Muslim sejati  tidak akan cuba mengelak atau cuba melarikan dirinya dari menjalankan dan melaksanakan syariat Islam. Ini kerana ia yakin sepenuhnya bahawa Allah melihat dan mengetahui segala apa yang ia lakukan dan yakin yang ianya akan diperhitung pada hari Kiamat nanti sebagaimana firman Allahdi dalam surah Az-Zalzalah, ayat 7-8 :

فَمَنْ يَعْمَلْ مِثْقَالَ ذَرَّةٍ خَيْرًا يَرَه. وَمَنْ يَعْمَلْ مِثْقَالَ ذَرَّةٍ شَرًّا يَرَه.
Yang bermaksud : “Barangsiapa yang mengerjakan kebaikan seberat zarrah pun, nescaya dia akan melihat balasannya. Dan barangsiapa yang mengerjakan kejahatan seberat zarrah pun, nescaya dia akan melihat balasannya pula”.
Begitulah kita lihat orang-orang Islam yang terdahulu, mereka bersegera melaksanakan syariat Allah, melakukan apa yang diperintah dan mengelakkan apa yang di tegah. Tidak kira sama ada dia dari kalangan awam atau pun dari kalangan orang yang berkuasa.

Sebagai contohnya dari sejarah Islam, pada zaman pemerintahan Hajjaj bin Yusuf Assaqafi di Irak, seorang lelaki telah melakukan kesalahan lalu melarikan dirinya, lantas kerana itu salah seorang dari keluarganya telah ditangkap sebagai tebusan oleh para pegawai Hajjaj ini. 

Setelah beberapa lama ianya dipenjarakan,  sedangkan yang melakukan kesalahan tidak juga menyerahkan dirinya, maka tebusan itu lalu dihadapkan kepada Hajjaj. Hajjaj lalu menanyainya sebab ia dibawa kehadapannya. Lelaki itu menyatakan bahawa salah seorang anggota keluarganya telah melakukan kesalahan dan menghilangkan dirinya lalu ia ditangkap sebagai tebusan. Hajjaj lantas menjawab dengan membawa sebuah syair Arab yang membawa maksud bahawa seseorang itu dipersoalkan atas apa yang dilakukan saudaranya.

Lalu lelaki itu menjawab dengan katanya :”Wahai Amir, aku mendengar Allah menyatakan lain dari yang sedemikian”. Hajjaj pun bertanya: “Apa firman Allah itu ?” Lalu lelaki itu membacakan ayat 78 dan 79 dari surah Yusuf yang berbunyi : 

قَالُوْا يَاأَيُّهَا الْعَزِيزُ إِنَّ لَهُ أَبًا شَيْخًا كَبِيرًا فَخُذْ أَحَدَنَا مَكَانَهُ إِنَّا نَرَاكَ مِنَ الْمُحْسِنِينَ. قَالَ مَعَاذَ اللَّهِ أَنْ نَأْخُذَ إِلاَّ مَنْ وَجَدْنَا مَتَاعَنَا عِنْدَهُ إِنَّا إِذًا لَظَالِمُونَ.
Yang maksudnya ;”Mereka berkata : “Wahai Aziz, sesungguhnya ia mempunyai ayah yang sudah lanjut usianya, lantaran itu ambillah salah seorang diantara kami sebagai gantinya, sesungguhnya kami melihat kamu termasuk orang-orang yang berbuat baik. Berkata Yusuf : “Aku mohon perlindungan kepada Allah daripada menahan seseorang kecuali orang yang kami temui harta benda kami padanya, jika kamu berbuat demikian, maka benar-benarlah kamu orang yang zalim”.

Mendengar sahaja ayat-ayat ini lantas Hajjaj pun berkata : “Benar Allah dan berbohong penyair”. Lalu ia memerintahkan agar lelaki tersebut dibebaskan. 

Hajjaj ini dalam sejarah Islam terkenal sebagai seorang yang zalim dan melampaui batas, namun ketika ia dihadapkan dengan hukum Allah, ia tetap tunduk dan tidak berlengah melaksanakannya.

Sidang Jumaat yang dirahmati Allah,  

Setelah kita mendengar ciri keistimewaan syariat Islam ini dan pelaksaannya oleh orang-orang yang terdahulu, tentulah kita akan bertambah menyukuri nikmat Allah yang diberikan-Nya kepada kita dengan menjadikan kita orang Islam, yang telah dijanjikan Allah  dengan pembalasan yang baik atas segala amal baik kita dan juga dengan pengampunan dari-Nya atas kesalahan-kesalahan kita asalkan sahaja kita tetap benar-benar beriman kepada Allah dan ikhlas memohom pengampuan Allah atas kesalahan dan kesilapan kita itu.

Dari itu, marilah kita mempertingkatkan azam dan usaha kita untuk membuat amal kebaikan bagi persiapan kita di akhirat nanti disamping melaksanakan tugas-tugas dan tangjung-jawab harian kita dengan sebaik-baiknya. 

بَاركَ الله لِي وَلَكُمْ فِي الْقُرْآنِ الْعَظِيمِ ، وَنَفَعَنِي وَإِيَّاكُمْ بِمَا فِيهِ مِنَ  الآيَاتِ وَالِّذكْرِ الْحَكِيمِ ، وَتَقَبَّلَ مِنِّي وَمِنْكُمْ تِلاوَتَهُ إِنَّهُ هُوَ  السَّمِيعُ الْعَلِيمُ ، أَقُولُ قَوْلِي هذَا وَأَسْتَغْفِرُ الله الْعَظِيمَ لِي وَلَكُمْ،  وَلِسَائِرِ الْمُسْلِمِينَ وَالْمُسْلِمَاتِ ، وَالْمُؤْمِنِينَ وَالْمُؤْمِنَاتِ ،  فَاسْتَغْفِرُوهُ،  فَيَا فَوْزَ الْمُسْتَغْفِرِينَ وَيَا نَجَاةَ التَّائِبِينَ.  

